[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Egoera sozioekonomiko txarrean dauden ikasleentzako laguntzen deialdia egin du Gobernuak, eskolako materialak, ekipamendua, irtenaldiak eta jantokia ordaintzeko
Familia unitateko errentak 15.000 eurotik beherakoa izan beharko du

Asteazkena, 2008ko apirilaren 9a. Egoera sozioekonomiko txarrean dauden ikasleentzako laguntzen deialdia egin du Hezkuntza Departamentuak, ikasturte hasierako ekipamendu pertsonala, eskolako irtenaldiak eta beste jarduera osagarri batzuk ordaintzeko. Laguntzen bidez honako hauek ordaindu ahal izanen dituzte, zehazki: testuliburuak eta material osagarria (hiztegiak, atlasak, karpetak, etab.); bisita kulturalak eta ikasturte amaierako txangoak; eta Gorputz Heziketako ekipamendua (txandala, kirol zapatilak...). Xede horretarako, 150 euro ordainduko dituzte, gehienez ere, ikasturte eta ikasle bakoitzeko, Haur, Lehen eta Bigarren Hezkuntzan (DBH). Ekipamendu pertsonalerako laguntzak eskuratu ahal izateko, familia unitateko urteko errentak 15.000 eurotik beherakoa izan beharko du.

Neurri horren bidez Hezkuntzaren Lege Organikoak eta 2004ko Foru Agindu batek agintzen dutena beteko du Departamentuak. Hots, egoera sozioekonomiko txarrean dauden ikasleei baliabideak eta laguntza materiala eskainiko dizkie. 2008an 154.465 euro erabiliko dituzte ikastetxe publikoetako ikasleei laguntzeko, eta 1.072.000 euro itunpeko ikastetxeetako ikasleentzako. Azkeneko zenbateko horretan barne hartuta daude itunpeko ikastetxeetako ikasleak jantokira joateko laguntzak, atzerriko eta gutxiengo kulturaletako ikasleak integratzeko prozesuak izaten dituen zailtasunak neurri batean gainditzeko eta neska-mutiko horiek ikastetxe publiko zein pribatuetan baldintza beretan eskolatu daitezen ahalbidetzeko. Itunpeko ikastetxeetako ikasleentzako deialdiaren baitan sartuta dago, gainera, hezkuntzaren arloko berariazko beharrizanak asetzeko beharrezkoak diren giza baliabideen finantzaketa ere. 


Eskolako jantokirako baliabide ekonomikoei dagokienez, ikasturteko eta ikasleko banatuko dituzte ikastetxeen artean, eta hain zuzen ere, 400 euro emanen dituzte ikasle bakoitzeko. Kontzeptu horren zati bat udalek finantzatuko dute, eta hartara, jantokiko gastuak ia oso-osorik ordainduko dituzte (€ 1 eguneko).


Funtzionamenduari dagokionez, laguntzen lehenengo hartzailea ikastetxea bera izanen da, eta hark ezarriko ditu lehentasunak eta zenbatekoaren banaketa zehatza. Egoera soziokulturala dela-eta hezkuntza sisteman sartu, mantendu edo sustatzeko zailtasunak dituzten ikasleentzako laguntzak izanen dira, hain justu. 

Ikasleen %10 edo gehiago egoera horretan dituzten ikastetxeei 120 euro emanen dizkiete, gehienez ere, ikasle bakoitzeko, ikasle horien artapenak sortzen dituen funtzionamenduko gastuak ordaintzeko. Gainera, 74.800 euro emanen dizkiete ikasleen %8 edo gehiago atzerrikoak dituzten ikastetxeei, ikasle horiek eskolatzeko eta ikastetxean integratzeko. 

Kulturarteko Hezkuntzako hezkuntza proiektuen eta saiakuntzen sustapena

Ikastetxe publiko zein pribatuetan Kulturarteko Hezkuntzako hezkuntza proiektuak eta saiakuntzak sustatzeko laguntzen deialdia ere egin du, ikasturte honetarako, Nafarroako Gobernuak. Hain zuzen ere, 40.000 euro eman ditu. 

Nafarroako ikastetxeak gero eta kulturanitzagoak dira, eta ondorioz, beharrezkoa da bilakaeraren araberako aldaketak egitea. Testuinguru horretan, garrantzi berezia du hezkuntza komunitateko kideen arteko bizikidetzan oinarritutako hezkuntza bultzatzeak. Beharrezkoa da, gainera, kulturarteko gaitasunak bultzatzea, hezkuntzan parte hartzen duten eragile guztiekin, norberaren eta gainerakoen jarrera baldintzatzen duten estereotipoak eta aurreiritziak baztertzeko. Horregatik guztiagatik, arau, sinesmen edo estiloen arteko eragin-trukea eta trukea bultzatzeko jarrerak eta gaitasunak garatzea komeni da, bizikidetza harmonikoa eta oinarrizko balio komunak lortuko badira. 

Horregatik, eta ikastetxeetan kulturarteko hezkuntza bultzatuko duten saiakuntzak sustatze aldera, Hezkuntza Departamentuak aipatu dugun deialdia egin du, ikastetxe publikoei eta itunpekoei 2008-09 ikasturtean gisa horretako proiektuak eta saiakuntzak egiteko baliabide ekonomikoak emateko. 


Hartara, Kulturarteko Hezkuntza bultzatzen duten proiektuak finantzatu dituzte. Honako osagai hauek dituzten proiektuak, hain zuzen: 1. Kulturarteko Hezkuntzak berezkoak dituen balioen garapena, hezkuntzaren arloko saiakuntzen bidez; 2. Ikasleen trebakuntza sistematikoa, gizartea kulturanitza dela uler dezaten; 3. Kultur taldeen arteko eragin-truke sozialaren aldeko jarreren sustapena; 4. Irakasleen eta hezkuntza komunitateko gainerako kideen trebakuntza.


Deialdi horretan parte hartu dezakete Haur, Lehen eta Bigarren Hezkuntzako Nafarroako ikastetxe publiko eta pribatu guztiek. 2008-09 ikasturtean aurkeztu, balioztatu, eta diru laguntza edo finantzaketa jaso duten proiektuak 17 izan dira (Ikus atxikitako materiala).

